
Orta Dəhliz Türk dünyasının transformativ təhlükəsizlik modelinin maddi və institusional bazası kimi çıxış 

edir. Onun əsas strateji nəticəsi yeni hərbi blok yaratmaq deyil, dövlətlər arasında elə qarşılıqlı asılılıq şəbəkəsi 

qurmaqdır ki, nəqliyyatın, enerjinin, məlumat axınlarının və ticarətin təhlükəsizliyi ortaq siyasi marağa çevrilsin. 

Bu yanaşma Türk Dövlətləri Təşkilatına daha çevik, mobil və funksional regional təhlükəsizlik arxitekturası 

formalaşdırmaq imkanı verə bilər. 

 

Orta Dəhlizin geosiyasi mahiyyəti 

Əksər yanaşmalarda Orta Dəhliz Çin – Mərkəzi Asiya – Xəzər – Azərbaycan –Gürcüstan – Türkiyə – 

Avropa istiqamətində fəaliyyət göstərən alternativ nəqliyyat marşrutu kimi təqdim olunur. Belə bir izah vacib olsa 

da, layihənin geosiyasi mahiyyətini tam əhatə etmir. Orta Dəhliz yalnız yüklərin bir məkandan digərinə 

daşınmasını təmin edən logistika xətti deyil; o, Avrasiya məkanında asılılıqların, risklərin və strateji seçimlərin 

yenidən bölüşdürülməsinə səbəb olan geoiqtisadi və geotəhlükəsizlik platformasıdır. 

Orta Dəhlizin geoiqtisadi layihədən geotəhlükəsizlik layihəsinə çevrilməsi bir neçə səbəbə bağlıdır. 

Birincisi, marşrutların diversifikasiyası təhlükəsizlik yaradır. Ticarət və enerji axınlarının yalnız bir 

marşrutdan asılı olması həmin marşrutda yaranan siyasi böhranı bütün sistemə yayır. Alternativ dəhlizlərin 

mövcudluğu isə riskləri bölüşdürür və tərəfdaşların strateji manevr imkanlarını artırır. Bu, hərbi deterrensiya 

deyil, “şəbəkə əsaslı çəkindirmə” mexanizmidir: marşrutları, limanları və təchizat xətlərini tam nəzarətə götürmək 

daha çətin olur. 

İkincisi, enerji şəbəkələrinin genişlənməsi qarşılıqlı təhlükəsizlik maraqları yaradır. Enerji nəqliyyatının 

diversifikasiyası yalnız ixracatçı dövlətlər üçün gəlir məsələsi deyil. O, istehlakçı ölkələrin enerji təhlükəsizliyini 

artırır, tranzit ölkələrin strateji əhəmiyyətini yüksəldir və uzunmüddətli əməkdaşlıq üçün iqtisadi stimul yaradır. 

Enerji layihələri, bu mənada, siyasi münasibətləri avtomatik olaraq dostluğa çevirməsə də, əməkdaşlığın 

pozulacağı təqdirdə xərclərin artacağını anons edir. 

Üçüncüsü, ticarət dövriyyəsinin artması siyasi əlaqələrin maddi bazasını möhkəmləndirir. Ticarət əlaqələri 

zəif olduqda regional birliklər əsasən deklarativ xarakter daşıya bilər. Əksinə, dövlətlərin iqtisadi maraqları 

nəqliyyat, gömrük, maliyyə və istehsal zəncirləri vasitəsilə bir-birinə bağlandıqda, siyasi koordinasiya üçün daha 

davamlı əsas yaranır. 

Dördüncüsü, qarşılıqlı asılılıq təhlükəsizliyin kollektiv xarakterini gücləndirir. Bir ölkənin limanında 

yaranan gecikmə, sərhəd-keçid məntəqəsində texniki problem və ya rəqəmsal sistemə hücum bütün marşrutun 

fəaliyyətinə təsir göstərə bilər. Bu səbəbdən Orta Dəhlizdə təhlükəsizlik yalnız milli sərhədlərin qorunması ilə 

məhdudlaşmır; dəhlizin bütövlüyünün qorunması ümumi regional məsuliyyətə çevrilir. 

Və nəhayət, institusional əməkdaşlıq geoiqtisadi infrastrukturu təhlükəsizlik mexanizminə çevirir. Birgə 

logistika standartları, elektron sənədləşmə, vahid gömrük prosedurları, limanlararası data mübadiləsi və böhran 

zamanı alternativ marşrutların işə salınması dəhlizin idarəolunmasını gücləndirir. Bu institutlar nə qədər dayanıqlı 

olarsa, siyasi böhranların ticarət və nəqliyyat sisteminə təsiri də bir o qədər məhdudlaşar. 

Bu səbəbdən Orta Dəhlizin təhlükəsizlik funksiyası onun hərbiləşdirilməsində deyil, fasiləsizliyinin, 

proqnozlaşdırıla bilinməsinin və şoklara davamlılığının təmin edilməsindədir. Onun əsas təhlükəsizlik nəticəsi 

hərbi blok yaratmaq deyil, dövlətlər arasında elə bir qarşılıqlı asılılıq sistemi formalaşdırmaqdır ki, iqtisadi 

əlaqələrin qorunması ortaq strateji marağa çevrilsin. 

 

Türk dünyası yeni güc mərkəzi kimi 

Yeni strateji konfiqurasiyadan bəhs edərkən problemin ağırlığı bir neçə suala cavab verilməsinin zərurətini 

şərtləndirir: 

– Türk dünyası ayrıca geosiyasi qütbə çevrilə bilərmi? 

– TDT Avrasiyada yeni güc mərkəzi yaradırmı? 

– Türk dövlətləri gələcəkdə kollektiv təhlükəsizlik mexanizmi formalaşdıra bilərmi? 



Burada “yumşaq güc”, “orta güclər koalisiyası”, “regionalizm” və “strateji muxtariyyət” anlayışlarından 

istifadə etmək olar. 

Türk dünyasının XXI əsrin dəyişən geosiyasi sistemində yeni güc mərkəzi kimi formalaşması məsələsi 

yalnız əhalinin sayına, ərazi genişliyinə və ya təbii ehtiyatlara əsaslanaraq izah edilə bilməz. Müasir beynəlxalq 

münasibətlərdə güc anlayışı hərbi potensialla məhdudlaşmır; iqtisadi əlaqələndirmə qabiliyyəti, nəqliyyat və 

enerji şəbəkələrinə nəzarət, texnoloji imkanlar, diplomatik çeviklik, institusional koordinasiya və normativ təsir 

də dövlətlərin və regional birliklərin mövqeyini müəyyənləşdirir. Bu baxımdan Türk Dövlətləri Təşkilatının 

(TDT) inkişafı klassik hərbi-siyasi blokun yaranması kimi deyil, müxtəlif sahələrdə qarşılıqlı asılılığı və kollektiv 

fəaliyyət imkanlarını artıran regional güc platformasının formalaşması kimi qiymətləndirilməlidir. 

Türk dünyasının ayrıca geosiyasi qütbə çevrilməsi məsələsinə ehtiyatla yanaşmaq lazımdır. Bir tərəfdən, 

türk dövlətləri Avrasiyanın mühüm coğrafi məkanını əhatə edir, Şərq–Qərb və Şimal–Cənub istiqamətlərində əsas 

nəqliyyat xətlərinin kəsişməsində yerləşir, enerji və xammal resurslarına malikdir və ortaq tarixi-mədəni bağlarla 

birləşir. Digər tərəfdən, bu dövlətlər arasında iqtisadi inkişaf səviyyəsi, xarici siyasət prioritetləri, təhlükəsizlik 

təhdidlərinin qavranılması və böyük güclərlə münasibətlər baxımından ciddi fərqlər mövcuddur. Buna görə də 

Türk dünyasının yaxın perspektivdə NATO və ya Avropa İttifaqı tipli vahid, yüksək inteqrasiya olunmuş 

geosiyasi blok yaratması real görünmür. Daha mümkün ssenari onun regional strateji platforma və orta güclər 

koalisiyası kimi tədricən möhkəmlənməsidir . 

Bu yanaşmada “orta güclər koalisiyası” anlayışı xüsusi əhəmiyyət daşıyır. Orta güclər qlobal sistemi 

təkbaşına dəyişdirə bilməsələr də, çoxtərəfli diplomatiya, regional vasitəçilik, iqtisadi əlaqələndirmə və 

institusional təşəbbüslər vasitəsilə beynəlxalq proseslərə təsir göstərə bilirlər. Türk dövlətlərinin kollektiv 

potensialı da ayrı-ayrı dövlətlərin imkanlarının sadə cəmi deyil. Bu potensial nəqliyyat, enerji, ticarət, rəqəmsal 

bağlantı, müdafiə sənayesi və diplomatik koordinasiya sahələrində sinerji yarandıqda daha aydın görünə bilər. 

Beləliklə, TDT-nin əsas üstünlüyü vahid hərbi güc yaratmaqdan daha çox, müxtəlif resursları və funksional 

imkanları bir regional şəbəkədə birləşdirmək qabiliyyətidir. 

Türk dünyasının güc mərkəzinə çevrilməsi ilk növbədə onun geoiqtisadi əlaqələndirmə mərkəzi kimi 

möhkəmlənməsindən asılıdır. Orta Dəhliz bu prosesin əsas maddi infrastrukturunu təşkil edir. Qeyd etdiyimiz 

kimi, Azərbaycan Xəzər dənizi ilə Mərkəzi Asiya və Avropa arasında əlaqələndirici rol oynayır; Qazaxıstan və 

Türkmənistan enerji və tranzit resursları ilə bu şəbəkənin şərq və Xəzər seqmentlərini gücləndirir; Türkiyə isə 

Avropa bazarlarına çıxış, sənaye imkanları və logistika infrastrukturu baxımından qərb istiqamətini tamamlayır. 

Özbəkistan, Qırğızıstan və digər iştirakçı dövlətlər isə marşrutun regional iqtisadi dərinliyini artırır. Nəticədə, 

TDT məkanında formalaşan əlaqələr yalnız ikitərəfli ticarət münasibətləri kimi deyil, vahid regional istehsal, 

tranzit və enerji sisteminin elementləri kimi nəzərdən keçirilə bilər. 

Bu geoiqtisadi əlaqələnmə təhlükəsizlik baxımından da nəticələr yaradır. Dövlətlər arasında infrastruktur, 

enerji və logistika əlaqələri genişləndikcə, onların siyasi maraqları da daha çox uzlaşır. Qarşılıqlı asılılıq 

avtomatik olaraq münaqişəni aradan qaldırmır, lakin münaqişənin iqtisadi və siyasi xərclərini artırır. Eyni 

zamanda, bir dövlətin təhlükəsizliyinə yönələn ciddi təhdid digər iştirakçıların nəqliyyat, enerji və ticarət 

maraqlarına da təsir göstərə bilər. Bu vəziyyət təhlükəsizlik məsələlərinin ayrı-ayrı milli çərçivələrdən çıxaraq 

regional koordinasiya predmetinə çevrilməsinə səbəb olur. 

TDT-nin potensial güc mərkəzi kimi digər mühüm resursu yumşaq gücdür. Ortaq dil, tarix, mədəniyyət və 

sosial əlaqələr təşkilatın legitimliyini möhkəmləndirən mühüm amillərdir. Lakin mədəni yaxınlıq öz-özlüyündə 

siyasi inteqrasiya yaratmır. Yumşaq gücün real geosiyasi nəticəyə çevrilməsi üçün onun təhsil, media, elmi 

əməkdaşlıq, humanitar diplomatiya, mədəniyyət sənayesi və ictimai əlaqələr vasitəsilə institusional şəkildə 

dəstəklənməsi tələb olunur. Əks halda, ortaq kimlik yalnız simvolik səviyyədə qalaraq praktiki əməkdaşlıq 

imkanlarını məhdudlaşdıra bilər. 

Bu baxımdan TDT üçün əsas məsələ mədəni həmrəyliyi siyasi homogenlik kimi təqdim etmək deyil, fərqli 

milli maraqları ortaq regional gündəmlə uzlaşdırmaqdır. Təşkilatın dayanıqlılığı üzv dövlətlərin eyni xarici siyasət 

mövqeyini qəbul etməsindən deyil, fərqli mövqelərə baxmayaraq konkret sahələrdə əməkdaşlıq masası ətrafında 

bir araya gələ bilməsindən asılıdır. Məsələn, nəqliyyat təhlükəsizliyi, gömrük prosedurlarının uyğunlaşdırılması, 

enerji marşrutlarının qorunması, kibertəhlükəsizlik və fövqəladə hallara cavab mexanizmləri siyasi fikir 

ayrılıqlarının mövcud olduğu şəraitdə belə əməkdaşlıq üçün praktik zəmin yarada bilər. 

Bu model modul regionalizm prinsipi ilə izah oluna bilər. Modul regionalizm bütün üzvlərin bütün 

sahələrdə eyni səviyyədə inteqrasiya olunmasını tələb etmir. Əksinə, daha hazırlıqlı və maraqlı dövlətlər müəyyən 

sahələrdə qabaqcıl əməkdaşlıq mexanizmləri yaradır, digər dövlətlər isə sonrakı mərhələlərdə həmin 

mexanizmlərə qoşula bilirlər. Belə yanaşma həm siyasi həssaslıqları, həm də iqtisadi və institusional fərqləri 

nəzərə almağa imkan verir. Orta Dəhliz üzrə rəqəmsal gömrük, vahid tranzit sənədləri, limanlararası koordinasiya 

və daşımaların izlənməsi kimi layihələr belə modul əməkdaşlığın nümunələri ola bilər. 

 

 

 



TDT-nin kollektiv təhlükəsizlik mexanizmi 

Türk dövlətlərinin belə bir mexanizm formalaşdırması məsələsinə də eyni prizmadan yanaşılmalıdır. Yaxın 

perspektivdə TDT-nin qarşılıqlı müdafiə öhdəliyi olan klassik hərbi ittifaqa çevrilməsi bir sıra səbəblərdən 

məhdud görünür. Üzv dövlətlərin təhlükəsizlik prioritetləri fərqlidir; onların hər biri müxtəlif böyük güclərlə 

siyasi, iqtisadi və hərbi əlaqələr saxlayır. Bundan əlavə, kollektiv müdafiə mexanizmi yaratmaq üçün vahid 

təhlükə qavrayışı, ortaq komandanlıq strukturu, hərbi planlaşdırma, maliyyələşdirmə və hüquqi öhdəliklər tələb 

olunur. Hazırkı mərhələdə TDT-nin institusional quruluşu bu cür dərin hərbi inteqrasiyanı tam təmin etmir. 

Lakin bu, kollektiv təhlükəsizlik imkanlarının tamamilə istisna edilməsi demək deyil. Daha real istiqamət 

funksional kollektiv təhlükəsizlik modelidir. Bu modeldə təhlükəsizlik əməkdaşlığı hərbi müdafiədən əvvəl 

aşağıdakı sahələrdə inkişaf etdirilə bilər: kritik infrastrukturun qorunması, sərhəd və gömrük məlumatlarının 

mübadiləsi, terrorizm və transmilli cinayətkarlıqla mübarizə, kibertəhlükəsizlik, enerji obyektlərinin mühafizəsi, 

fövqəladə hallara birgə cavab və nəqliyyat dəhlizlərinin davamlılığının təmin edilməsi. Belə mexanizmlər klassik 

hərbi ittifaq yaratmadan dövlətlərin təhlükəsizlik qabiliyyətini artırır. 

Bu baxımdan, kollektiv təhlükəsizlik mexanizminin inkişafını 3 mərhələdə təsəvvür etmək mümkündür. 

Birinci mərhələdə informasiya və erkən xəbərdarlıq sistemləri yaradılmalıdır. Buraya təhlükə məlumatlarının 

paylaşılması, kibertəhdidlərin monitorinqi və kritik infrastruktur üzrə risk xəritələrinin hazırlanması daxildir. 

İkinci mərhələdə konkret sahələr üzrə birgə standartlar və operativ protokollar qəbul edilməlidir. Məsələn, 

nəqliyyat dəhlizlərində böhran zamanı alternativ marşrutların işə salınması, enerji təchizatında fasilələrin idarə 

olunması və fövqəladə hallarda qarşılıqlı yardım prosedurları müəyyənləşdirilə bilər. Üçüncü mərhələdə isə birgə 

təlimlər, ixtisaslaşmış regional mərkəzlər və daimi koordinasiya mexanizmləri formalaşdırıla bilər. 

Belə bir yanaşma TDT-ni hərbi blok deyil, strateji muxtariyyəti artıran regional təhlükəsizlik platforması 

kimi mövqeləndirir. Strateji muxtariyyət burada tam özünütəcrid və ya böyük güclərdən asılılığın tam aradan 

qaldırılması anlamına gəlmir. Əksinə, məqsəd üzv dövlətlərin seçim imkanlarını genişləndirmək, alternativ 

nəqliyyat və enerji kanalları yaratmaq, böhranlar zamanı xarici təzyiqlərə daha davamlı olmaq və regional 

qərarların qəbulunda kollektiv təsir imkanlarını artırmaqdır. 

Bu modelin qarşısında ciddi məhdudiyyətlər də mövcuddur. Birincisi, Türk dövlətləri arasında siyasi və 

iqtisadi heterojenlik yüksəkdir. İkincisi, regionun böyük güclərin rəqabət məkanı olması TDT-nin fəaliyyətini 

ehtiyatlı diplomatik balans tələb edən prosesə çevirir. Üçüncüsü, nəqliyyat və enerji layihələrinin təhlükəsizliyi 

yalnız üzv dövlətlərin səylərindən asılı deyil; bu layihələr qonşu ölkələrdəki siyasi sabitlik, dəniz təhlükəsizliyi 

və qlobal bazar dəyişikliklərindən də təsirlənir. Dördüncüsü, təşkilatın qəbul etdiyi qərarların icra mexanizmləri 

və maliyyə təminatı kifayət qədər institusional dərinliyə malik olmadıqda, siyasi bəyanatlarla praktiki nəticələr 

arasında boşluq yarana bilər. 

Buna görə TDT-nin yeni güc mərkəzi kimi uğuru iddialı siyasi ritorikadan daha çox, ölçülə bilən 

nəticələrdən asılı olacaq. Bu nəticələrə tranzit vaxtının və xərclərinin azalması, gömrük prosedurlarının 

sadələşdirilməsi, enerji marşrutlarının şaxələndirilməsi, rəqəmsal əlaqələrin təhlükəsizliyi, qarşılıqlı ticarətin 

artımı, birgə fövqəladə hallar mexanizmlərinin işləkliyi və diplomatik koordinasiyanın institusional səviyyəyə 

yüksəldilməsi daxildir. Başqa sözlə, Türk dünyasının gücü onun nə qədər böyük siyasi bəyanatlar verməsi ilə 

deyil, böhranlar zamanı nə qədər sürətli, əlaqələndirilmiş və müstəqil fəaliyyət göstərə bilməsi ilə ölçülməlidir. 

Beləliklə, Türk dünyasının geosiyasi perspektivdə muxtar qlobal geosiyasi qütbə çevrilmə ehtimalı hər nə 

qədər arzuolunan və bunun fövqündə mümkün görünsə də, bütövlükdə ehtiyatla sərf-nəzər edilməlidir. Bəli, TDT 

Avrasiyada regional güc mərkəzi, orta güclər koalisiyası və strateji əlaqələndirmə platforması kimi formalaşa 

bilər. Bu transformasiyanın əsasını hərbi bloklaşma deyil, geoiqtisadi inteqrasiya, yumşaq güc, funksional 

təhlükəsizlik, infrastruktur dayanıqlığı və strateji muxtariyyət təşkil edir. TDT-nin ən real və dayanıqlı inkişaf 

yolu “mədəni yaxınlıq → iqtisadi əlaqələnmə → infrastruktur inteqrasiyası → funksional təhlükəsizlik → regional 

strateji muxtariyyət” ardıcıllığı ilə ifadə oluna bilər. Bu ardıcıllıq Türk dünyasının simvolik birlikdən praktik 

geosiyasi aktorluğa keçidinin əsas institusional mexanizmini yaradır. 

 

Keçid dövrü təhlükəsizlik modeli 

Təhlilin əsas paradiqması kimi bəyan etmək olar ki, Türk Dövlətləri Təşkilatı klassik hərbi blok modeli 

yaratmır. O, nə NATO, nə də Kollektiv Təhlükəsizlik Müqaviləsi Təşkilatının analoqudur. Təşkilatın real 

potensialı daha çox yumşaq güc, funksional inteqrasiya, geoiqtisadi əlaqələndirmə və orta güclər koalisiyası 

modelində görünür. TDT Avrasiyada ayrıca qlobal supergüc qütbü yaratmaya bilər. Burada təhlükəsizlik müdafiə, 

enerji, nəqliyyat, rəqəmsal texnologiyalar, humanitar əməkdaşlıq elementlərinin inteqrasiyası nəticəsində 

formalaşır və bu yanaşmanı Türk dünyasının transformativ təhlükəsizlik modeli adlandırmaq mümkündür. 

Bununla belə, həmin modelin formalaşması avtomatik və problemsiz proses deyildir. Dövlətlərin iqtisadi 

potensialı, xarici siyasət istiqamətləri, təhlükəsizlik prioritetləri və idarəetmə modelləri arasında fərqlər 

mövcuddur. Bundan əlavə, ifadə etdiyimiz kimi, regionda Rusiya, Çin, İran, Avropa İttifaqı və digər aktorların 

maraqları TDT-nin fəaliyyət məkanına təsir göstərir. Buna görə təşkilatın strateji muxtariyyəti tam geosiyasi 



təcrid və ya digər güc mərkəzləri ilə qarşıdurma kimi başa düşülməməlidir. Daha realist yanaşma TDT-nin 

müxtəlif tərəfdaşlarla əməkdaşlıq edərək kritik sahələrdə seçim imkanlarını artırmasıdır. 

 

Nəzəri-fəlsəfi əsaslar 

Türk dövlətləri üçün təklif edilən transformativ təhlükəsizlik modelinin nəzəri əsasları bir neçə istiqamətin 

sintezindən ibarətdir. 

Siyasi realizm dövlətlərin təhlükəsizliyinin və suverenliyinin əsas əhəmiyyətini izah edir. Neorealizm isə 

beynəlxalq sistemdə qeyri-müəyyənliyin və güc balansının dövlətləri regional əməkdaşlığa sövq etdiyini göstərir. 

Regional təhlükəsizlik kompleksi nəzəriyyəsi təhlükələrin coğrafi baxımdan bir-biri ilə bağlı olduğunu vurğulayır. 

Mürəkkəb qarşılıqlı asılılıq yanaşması isə iqtisadi və institusional əlaqələrin təhlükəsizlik münasibətlərinə təsirini 

açıqlayır. Beynəlxalq cəmiyyət nəzəriyyəsi dövlətlərin yalnız güc deyil, norma, qayda və legitimlik əsasında da 

əməkdaşlıq etdiyini göstərir. 

Fəlsəfi baxımdan bu model “təhlükəsizliyin birgə istehsalı” prinsipinə əsaslanır. Yəni təhlükəsizlik bir 

dövlətin digər dövlətlər üzərində üstünlüyü hesabına deyil, qarşılıqlı dayanıqlığın yaradılması yolu ilə əldə edilir. 

Burada təhlükəsizlik sıfır cəmli münasibət deyil. Bir dövlətin nəqliyyat və enerji dayanıqlığının artması digər 

dövlətlərin də strateji imkanlarını genişləndirə bilər. 

Bu model həmçinin “muxtariyyət və qarşılıqlı asılılıq” arasında balans yaratmağa çalışır. Tam autarkiya 

(özünütəminetmə) müasir dünyada mümkün olmadığı kimi, həddindən artıq asılılıq da siyasi risklər yaradır. 

Optimal strategiya kritik sahələrdə alternativlər yaratmaq, tərəfdaşlığı diversifikasiya etmək və qarşılıqlı asılılığı 

idarəolunan səviyyədə saxlamaqdır. 

Nəticə etibarilə, Türk dünyasının transformativ təhlükəsizlik modeli klassik hərbi ittifaqın təkrarı deyil. Bu 

model nəqliyyat, enerji, ticarət, rəqəmsal şəbəkələr və institusional koordinasiya vasitəsilə regional dayanıqlıq 

yaratmağa əsaslanır. Orta Dəhliz bu prosesin maddi infrastrukturu, Türk Dövlətləri Təşkilatı isə onun siyasi-

institusional platforması kimi çıxış edə bilər. 

Azərbaycan isə həmin sistemdə Xəzər hövzəsinin əsas aktoru, Mərkəzi Asiya ilə Avropa arasında 

əlaqələndirici, enerji və nəqliyyat qovşağı, eləcə də türk dövlətləri arasında inteqrasiyanın təşəbbüskarlarından 

biri kimi xüsusi mövqeyə malikdir. Onun əsas funksiyası yalnız tranzit xidmətləri göstərmək deyil, regional 

əlaqələrin standartlarını, idarəetmə mexanizmlərini və təhlükəsizlik dayanıqlığını formalaşdırmaqdır. 

Bu baxımdan, TDT-nin gələcək perspektivi onun dərhal hərbi bloklaşmasında deyil, mərhələli şəkildə 

funksional təhlükəsizlik mexanizmləri yaratmasındadır. Əgər təşkilat qarşılıqlı asılılığı institusional koordinasiya 

ilə birləşdirə bilsə, Türk dünyası qlobal supergüc qütbü olmasa da, Avrasiya məkanında strateji muxtariyyətə 

malik regional güc mərkəzinə çevrilə bilər. 

 


